
PECULIARITIES OF USING TEACHING TECHNOLOGIES IN TRAINING MEDICAL 

COLLEGE STUDENTS 

                    
         Аннотация: Макалада  медициналык колледждерде кесип ээлерин даярдоодо окутуунун бир 

нече технологияларын колдонуунун өзгөчөлүктөрү  каралган. 

         Аннотация: В статье рассмотрено несколько особенности использования технологий 

обучения при подготовке специалистов в медицинских колледжах. 

        Abstract: The article discusses some peculiarities of using teaching tehnologies in training of medical 

college students.   

«Технология» (грек. сөзү, технос –көркөм өнөр (искусство), чеберчилик; логос- окуу, 

үйрөнүү) деген сөз адамзат коомунун өнүгүшүндөгү техникалык прогресстен улам келип 

чыгып, өндүрүш процессинде чийки затты иштетүүнүн усулдарынын жыйындысы жана 

анын илимий изилденишин түшүндүрөт. 

Илимдин өнүгүшү менен бирге технология термини кеңири мааниге ээ болуп 

колдонула баштаган. Азыр  маалыматтык, медициналык, педагогикалык технологиялар 

деген терминдер бар. 

Азыркы кезде билим берүү жаатында маалымат технологиясы жана педагогикалык 

технология түшүнүктөрү кеңири колдонулууда. Педагогикалык технологияга орус 

педагогикасында В.П. Беспалько [1], И.П. Волков [2] ж.б., педагогикалык билим берүү жана 

инсанды өстүрүү максатында ырааттуу педагогикалык ишмердүүлүктү жүргүзүүнүн 

проектисинин тутуму деген аныктаманы берет. 

Азыркы кезде билим берүү жаатында төмөнкүдөй технологиялар кеңири колдонулууда: 

     проблемалуу окутуу технологиясы, оюн технологиялары, окутуунун дифференциялоо 

жана жекелештирүү технологиясы, программалаштырып окутуу технологиясы, маалымат 

технологиясы, автордук технологиялар. 

Проблемалуу окутуу технологиясы. Проблемалуу окутууда медайымдар окуу 

маселелерин чечүү менен өз алдынча билимдерди алышат, алардын чыгармачылык ойлоосу 

жана таанып билүү активдүүлүгү өсөт. 

         Проблемалык окутууда  эң маанилүү этап болуп проблемалык жагдайды (кырдаалды) - 

ойлонуунун, маселени чечүү керектигин сезүү абалын  түзүү эсептелинет. Эң башкы талап 

өздөштүрүлүүчү проблеманын медайым аткара  ала тургандай  татаалдыкта болушу  шарт. 

Мисалы, бейтаптын кан басымын ченебей туруп, кан басымынын көтөрүлүп кеткенин 

кантип билебиз? Бул кырдаалды көз алдыларына элестетишип, ой жүгүртө башташат. 

И.А. Зимняянын пикири боюнча, проблемалуу окутуу окуучуну өнүктүрүүгө кудреттүү 

болгон эвристикалык, изилдөөчүлүк типтеги окутуу болуп саналат [3].  



Проблемалуу окутуунун усулдары: 

1. Проблемалык (баяндоо) айтып берүү. 

2. Эвристикалык изденүү. 

3. Изилдөө. 

Проблемалуу окутуунун өзгөчөлүктөрү жана жакшы жактары: 

            - өз чыгармачылык ишмердүүлүгү, өзүнүн күчү менен маалыматтарды табуусу, эркин 

ой жүгүрүтүүсү; 

           -  окуу ишине карата кызыгуунун күчтүү болушу;  

           -  студент өз аракети менен изденип табуусу. 

Проблемалуу окутуунун кемчиликтери: 

- студенттердин таанып билүү ишмердүүлүгүн башкаруунун кыйындыгы; 

- максатка жетүүгө убакыттын көп талап кылынышы. 

Проблемалуу окутууда окутуучуга төмөнкүлөрдү жасоого жол коюлбайт: 

- өзү койгон проблемаларга, суроолорго өзүнүн жооп берүүсүнө; 

- кириш сөзүндө талкууланып жаткан проблемага жетелеп келүүгө, талкууга 

алынуучу маселелерди тактап, чектеп берүүгө. 

Интерактивдүү окутуу - бул  таанып-билүү  ишмердүүлүгүн  уюштурулушунун 

атайын  формасы. Ал толук конкреттүү жана   божомолдонуучу  максаттарга   ээ. Мындай 

максаттардын бири-окутуунун ыңгайлуу шарттарын түзүү, башкача  айтканда, студент 

өзүнүн  ийгиликтүүлүгүн, өзүнүн интеллектуалдык жарамдуулугун сезүүсүн камсыздап,  

окутуу процессинин натыйжалуу (жемиштүү) болушун камсыз кылат. 

Интерактивдик окутуунун максатына (студенттердин бекем билимдерге ээ болуусу, 

аларды практикада колдоно билүүсү, инсан катары жетилиши ж.б.) жетүү үчүн 

медайымдардын ички активдүүлүгүнө (окуу мотивдерине, кызыгууларына, терең билим 

алууга умтулуусуна жана такай окуу аракеттерин аткаруусуна, окуу материалынын үстүнөн 

ой жүгүртүүсүнө ж.б.у.с.) басым жасалат. 

Интерактивдүү  стратегияны колдонуу  билим берүү процессинде студент менен 

окутуучунун өз ара мамилесин жана өз ара таасир этүүсүн   субьект-субьект карым-

катышында жүргүзүүгө багытталат [5]. 

 Интерактивдүү  окутуунун стратегиялары: 

1. Жупта жана чакан топтордо иштөө. 

2. Мээге чабуул. 

3. Броун  кыймылы. 

4.  Ролдук (ишкердик) оюндар. 

5.  Талкуу-дискуссия (талашып-тартышып талдоо). 

6.  Суроо-жооп ж.б. [4]. 

Жогоруда аталган окутуунун интерактивдүү стратегияларынын айрымдарына кеңири 

токтоло кетели. Ар бир методдун жетишкен жактары жана кемчиликтери бар. Аларды эске 

алуу иштин натыйжалуу болушун камсыз кылары көңүлгө тутулат.  

    Ролдук оюн - бул  жашоонун   ар  кандай кырдаалдарында    кандайдыр  бир  жүрүм-

турумду   же    эмоцияны   ээлөө  кызыкчылыгында  мурдатан бөлүштүрүлгөн    ролдорду   

топтун  катышуучулары   менен ойноо. Ролдук  оюндар  анча  чоң эмес  (3-5 катышуучу) 

топтордо өткөрүлөт. Катышуучулар  тапшырманы  карточкада (тактада, барак   бетинде  

ж.б.у.с) алышат, ролдорду  бөлүштүрүшөт, кырдаалды  ойношот жана  бардык   топко   

көргөзүшөт. Ролдук оюн окутуунун усулу катары сабакта бир темадагы же бир бөлүмдөгү 

түшүнүктөрдү өздөштүрүү, көндүмдөрдү өнүктүрүү, сабак материалдарын өздөштүрүүнүн 

монотондуулугунан арылуу максатында колдонулат. 

    Роль аткаргандар окуяга сүңгүп кирип, бейтапты туурап, машыгып, өзүнүн 

чыгармачылык жөндөмдөрүн көрсөтөт. Ролдук оюн окутуунун усулу катары сабакта бир 

темадагы же бир бөлүмдөгү түшүнүктөрдү өздөштүрүү, көндүмдөрдү өнүктүрүү 

максатында колдонулат. Ролдук оюндун дидактикалык максаты  окуучулардын дүйнө 

түшүнүүсүн, таанып билүү ишмердүүлүгүн кеңейтүү, билимдерди, билгичтиктерди жана 



көндүмдөрдү практикада колдоно билүүнү үйрөтүү окуу аракеттерин өстүрүү, эмгек 

көндүмдөрүн арттыруу болуп саналат. 

 Суроо-жооп-окутуу процессинде студент сабакка жандуу катышуусун, эркин ой 

жүгүртүүсүн камсыз кылуучу ыкмалардын бири. Окутуучулар тарабынан бул ыкма пикир 

алышуунун ишенимдүүлүк даражасын арттыруучу бир жол катары белгиленип келет. 

Билим берүү чөйрөсүндө колдонулган суроолор көп кырдуу. Ар түрдүү суроолор 

студенттерге ар башка иш-аракеттерге багыттайт. Ушул себептен улам окутуучулар 

суроолордун маани-мазмунун мыкты аңдап түшүнүшү зарыл. 

Суроо-жооп ишинин пайдалуу жактары төмөнкүлөр: 

- студенттин сабакка жандуу катышуусун камсыз кылат; 

- студентти түшүнүүгө мажбурлайт, анын кызыгуусун арттырат; 

- окутуучу менен студенттин кызматташтыгын өнүктүрөт; 

- студенттин өз пикирин далилдүү айтып берүү жөндөмүн жана адамдык 

касиеттерин өркүндөтөт; 

- өздөштүргөн билимдерин колдонууга жана жаңы пикирлерди жарата билүүсүнө 

өбөлгө болот. 

Суроо-жооп ыкмасынын да чектелүү жактары төмөнкүлөр: 

    - суроону көбүнчө окутуучу берет. Бул кырдаал белгилүү өлчөмдө студенттин өз 

алдынча ойлонуп суроо коюусуна тоскоол болот. 

    -  окутуучу берген суроолор, адатта, ынандырма мүнөздө болот. Бул кырдаал 

студенттин ой сезимин толук эркин билдиришине тоскоол болот. Бирок пайдалуу жактары 

көп. 

    Жыйынтыктап айтканда, болочок кесип ээлерин окутуп даярдоодо технологияларды 

колдонуунун өзгөчөлүгү, тема боюнча эркин ой жүгүртүүсү, чыгармачылык ишмердүүлүгү, 

өзүнүн күчү менен маалыматтарды табуусу, окуу ишине карата кызыгуунун күчтүү болушу, 

өз аракети менен изденип табуусу артат. Ошондой эле болочок кесип ээлеринин кесиптик 

компетенцияларын калыптандырууда  да мааниси чоң.  

